
Qlobal Gənc Liderlər Forumunun Bakıda keçirilməsi 
ölkəmizin beynəlxalq nüfuzundan xəbər verir

 � Bu qəbildən olan tədbirlər, əslində, 
Azərbaycanın yeritdiyi xarici siyasətin uğurları 
kimi qiymətləndirilməlidir. Dünya  miqyaslı elə bir  
tədbir ola bilməz ki, onun təşkilatçılığında hansısa 
mötəbər beynəlxalq təşkilat da iştirak etməsin. Həmin 
qurumlar isə demokratiya və sabitliyin bərqərar 
olmadığı, vətəndaş cəmiyyətinin formalaşmadığı, 
insan hüquq və azadlıqlarının qorunmadığı  ölkələrdə 
heç zaman mühüm tədbirləri təşkil etməzlər.

Ona görə də istənilən 
beynəlxalq təşkilat öz 
tədbirlərinin demokratik 
dəyərlərin bərqərar edildiyi, 
insan hüquq və azadlıqlarının 
yüksək səviyyədə qorunduğu, 
insanların sosial həyat şəraitinin 
yaxşılaşdırılması məqsədilə lazım 
olan bütün addımların atıldığı 
Azərbaycanda  reallaşdırmaq-
dan çəkinmir. Avropa miqyaslı 
mahnı müsabiqəsinin, birinci 
Avropa Oyunlarının, dördüncü 
İslam Həmrəyliyi Oyunlarının, 
təşkilatçılarından biri də BMT 
olan beynəlxalq forumların, 
Formula -1 avtomobil yarışla-
rının  ölkəmizdə keçirilməsinin 
əsas səbəblərindən biri də məhz 
sadaladığımız həmin cəhətlərdir. 

Diasporla İş üzrə Dövlət 
Komitəsinin dəstəyi, Nizami 
Gəncəvi Beynəlxalq Mərkəzinin  
təşkilatçılığı ilə Bakıda keçirilən 
Qlobal Gənc Liderlər Foru-

munun təşkilatçıları da həmin 
faktları nəzərə alıblar.  Bu forum 
da özündən əvvəlki beynəlxalq 
tədbirlər kimi, Azərbaycanın 
beynəlxalq aləmdəki nüfuzunun 
artmasına öz töhfəsini verəcəkdir. 

Yeri gəlmişkən, forumun pa-
nel iclaslarında müzakirə edilən 
məsələlərə diqqət yetirərkən, 
görürük ki, gənc müstəqil 
Azərbaycan dövləti həmin prob-
lemin həlli üçün hələ on, onbeş il 
əvvəldən başlayaraq  mühüm ad-
dımlar atıb. Məsələn,  panel iclas-
larının birində “Qadın və kişilər 
fərqli şəkildəmi liderlik edir? 
Mədəniyyətlər fərqli şəkildəmi 
liderlik edir? Nəyi mənimsəyib, 
nəyi öyrənə bilərik?” mövzu-
ları müzakirə edilirdi. Həmin 
müzakirələrdə dünyada baş verən 
proseslərə qadınların təsirindən, 
onların iqtisadiyyatın bir çox 
sahələrinə verdikləri töhfələrdən, 
ailədə oynadıqları mühüm roldan 

danışılıb. Həmçinin qloballaşma 
şəraitində insanların bir-birinə 
anlayışla yanaşmalarının vacibli-
yi qeyd edilib.

İndi gəlin görək, həmin 
məsələlər Azərbaycanda öz 
həllini necə tapır?  “Qadın və 
kişilər fərqli şəkildəmi lider-
lik edir? - sualının cavabını 
təməli ulu öndər Heydər Əliyev 
tərəfindən qoyulmuş gender 
siyasətinin prinsiplərində açıq 
şəkildə görürük. “Mədəniyyətlər 
fərqli şəkildəmi liderlik edir?” 
sualının cavabını  Prezident  
İlham Əliyevin rəhbərliyi ilə 
bütün dünyaya nümunə kimi 
göstərilən multikultural  cəmiyyət 
modelində hamı və hər gün eşidir 
və görür. “Nəyi mənimsəyib, 
nəyi öyrənə bilərik?”- sualına 
cavab tapmaq istəyənlər isə 
Azərbaycanda keçirilən çoxsaylı 
forumların materialları ilə tanış 
olsalar, yetər. 

Forumun müzakirələrində 
qeyd edilib ki,  “müstəqil olmağa 
üstünlük verən kişilərdən fərqli 
olaraq, qadınlar problemləri 
daha çox birlikdə həll etməyi 
xoşlayırlar. Qadınlar daha çox 
transformasiya liderliyini həyata 
keçirirlər. Onlar kreativ olmağa 
təşəbbüs göstərirlər”. Bu da 
Azərbaycan həqiqətləridir. Bu 
gün BMT Təhlükəsizlik Şu-
rası kimi mötəbər beynəlxalq 

təşkilata sədrlik edən, kosmosa 
özünün rabitə peykini çıxaran  
dövlətimizin ən böyük uğurla-
rından biri də məhz Azərbaycan 
qadınının sivil dünya elmi və ic-
timai-siyasi mühiti səviyyəsində 
inkişafının təmin edilməsidir. 

Gənc müstəqil Azərbaycanın 
beynəlxalq aləmdəki nüfuzunun 
ildən-ilə deyil, gündən-günə 
artmasının əsas səbəbləri məhz 
sadaladığımız amillərdir. İnanırıq 
ki, Qlobal Gənc Liderlər Forumu-
nun Bakıda keçirilməsi ölkəmizin 
beynəlxalq aləmdəki nüfuzunun 
artmasına özünəməxsus töhfələr 
verəcək. 

Gülzar İBRAHİMQIZI, 
filologiya üzrə fəlsəfə doktoru

Forumda qadın və kişi liderliyi geniş müzakirə olundu
Mən bu günlərdə Diasporla İş üzrə 

Dövlət Komitəsinin dəstəyi, Nizami 
Gəncəvi Beynəlxalq Mərkəzinin (NGBM) 
təşkilatçılığı ilə Bakıda keçirilən Qlobal  
Gənc Liderlər Forumunun işini diqqətlə 
izləyirəm. Məni, ilk növbədə, razı sa-
lan odur ki, belə bir nüfuzlu forumda bir 
sıra mühüm qlobal problemlərlə yanaşı, 
gender bərabərliyi mövzusu da diqqət 
mərkəzindədir. Belə ki, tədbirin panel 

iclaslarından biri məhz bu aktual mövzuya 
həsr olunub. Həmin panel iclasının materi-
alları ilə mən rəsmi qəzetlərin səhifələrində 
yaxından tanış oldum. 

Düzünü deyim ki, bir sıra ideyalar mənə 
yeni, orijinal təsir bağışladı. Fikir verin, 
panel iclasına müzakirəyə çıxarılan mövzu-
nun tam adı belədir: “Qadın və kişilər fərqli 
şəkildəmi liderlik edir? Mədəniyyətlər fərqli 
şəkildəmi liderlik edir? Nəyi mənimsəyib, 
nəyi öyrənə bilərik?”. Görürsünüzmü, 
məsələyə nə qədər geniş aspektdən yanaşılır. 
Deməli, gənc liderlər, ən azı, bu aktual möv-

zuya biganə deyillər. Bakıda bu istiqamətdə 
keçirilən müzakirələr bir daha göstərdi ki, 
gənc liderlər bu məsələyə nəinki biganə 
deyillər, üstəlik, bu sahədə problemlərin 
həllinə yeni yanaşma nümayiş etdirmək 
əzmindədirlər. 

Qeyd etməliyəm ki, təkcə ad fərqli 
deyil, panel iclasında mövzunun mahiyyəti 
üzrə də ciddi və məzmunlu müzakirələr 
aparılıb. Məsələn, Ukraynanın sabiq birinci 
xanımı, NGBM-nin üzvü Katerina Yuşşen-
ko çıxışında bildirib ki, çağdaş dönəmdə 
qadınlar kreativ olmağa təşəbbüs göstərirlər. 
Ukraynalı xanım öz təcrübəsinə əsaslanaraq 
deyib ki, dünyada lider qadınların çoxalması 
vacib məsələdir. 

Liviyanın Avropa İttifaqındakı sabiq 
səfiri Farida Allaghi haqlı olaraq hesab edir 
ki, qadınlar heç vaxt cəmiyyətin ictimai-si-
yasi həyatından kənarda qalmamalıdır. Fəal 
qadınlar cəmiyyətin tərəqqisinə töhfə verə 
bilərlər. 

 Bəli, sözügedən panel iclasındakı, eləcə 
də bütövlükdə forumda səslənən maraqlı 
və dəyərli fikirlər mənim ürəyimdən oldu. 
Sevinirəm ki, Vətənimin paytaxtı belə mü-
hüm tədbirlərə evsahibliyi edir. 

Qısa da olsa, özüm haqqında məlumat 
vermək istərdim. Mən Azərbaycan Res-
publikasının Əməkdar müəllimiyəm. 20 ilə 
yaxındır ki, Dəmir Yolu Liseyində fizika 
fənninin sirlərini şagirdlərə öyrədirəm. 
Şərəfli müəllim sənətinə qəlbən bağlıyam. 
Hər il şagirdlərim yüksək bal toplaya-
raq ali məktəblərə daxil olurlar. Pedaqoji 
fəaliyyətlə bərabər, ölkəmizdə vətəndaş 
cəmiyyəti quruculuğunda da fəal iştirak 
edirəm. Artıq bir neçə ildir ki, “Ailələrə 
Sosial Dəstək” ictimai birliyinə rəhbərlik 

edirəm. Birliyin üzvləri Azərbaycanda 
gender bərabərliyi ilə bağlı bir sıra maraqlı 
layihələr icra ediblər. 

Bütün bunları ona görə qeyd edirəm 
ki, qadınların ictimai həyatda fəal iştirakı 
olduqca vacibdir. Müstəqil Azərbaycan 
dövlətinin qurucusu, ulu öndər Heydər 
Əliyev qadınların ölkənin ictimai-siyasi 
həyatında rolunun artmasına böyük önəm 
verirdi. Bu gün Azərbaycanda bu müdrik 
siyasət, ulu öndərin ən layiqli davamçısı 
Prezident İlham Əliyev uğurla davam 
etdirir. 

Bir məqamı da xüsusi vurğulamaq 
istəyirəm. Azərbaycan cəmiyyəti hər zaman 
anaya, qadına  dərin hörmət və rəğbət 
bəsləyib. Bu gün Azərbaycanın hərtərəfli 
inkişafında qadınların, həqiqətən, böyük 
rolu var. Təkcə Azərbaycan Respublikasının 
Birinci vitse-prezidenti Mehriban xanım 
Əliyevanın adını çəkmək kifayətdir. Ölkə 
ictimaiyyəti, ziyalılar, sadə insanlar arasında 
Azərbaycanın birinci xanımına olduqca bö-
yük rəğbət və məhəbbət yaranıb. Mehriban 
xanımın dövlətimizin, xalqımızın tərəqqisi 
naminə böyük səriştə və fədakarcasına 
gördüyü işlər ölkəmizin hər bir xanımını 
ictimai həyatda fəal olmağa, cəmiyyətin 
inkişafına kömək etməyə sövq edir. 

Forumda Azərbaycanda qadın 
siyasətinin uğurları təqdir olundu. Bütün 
qəlbimlə inanıram ki,  Azərbaycan qadı-
nı müstəqil ölkəmizin güc və qüdrətinin 
artması üçün bundan sonra da əlindən gələni 
edəcək. 

Esmira RƏHİMOVA, 
“Ailələrə Sosial Dəstək” 

ictimai birliyinin sədri

Azərbaycan  Respublikasının Nazirlər  Kabinetinin qərarı
№ 334                    Bakı şəhəri, 23 avqust 2017-ci il

“Balıqçılıq təsərrüfatı ekspertizasının aparıl-
ması Qaydası”nın təsdiq edilməsi haqqında

“Balıqçılıq haqqında” Azərbaycan Respubli-
kasının Qanununda dəyişikliklər edilməsi barədə” 
Azərbaycan Respublikasının 2014-cü il 27 iyun 
tarixli 1015-IVQD nömrəli Qanununun tətbiqi 
haqqında” Azərbaycan Respublikası Preziden-
tinin 2014-cü il 11 avqust tarixli 243 nömrəli 
Fərmanının 1.9-cu bəndinin icrasını təmin etmək 

məqsədi ilə Azərbaycan Respublikasının Nazirlər 
Kabineti QƏRARA  ALIR:

“Balıqçılıq təsərrüfatı ekspertizasının aparıl-
ması Qaydası” təsdiq edilsin (əlavə olunur).

Artur RASI-ZADƏ  
Azərbaycan Respublikasının 

 Baş naziri

Azərbaycan  Respublikasının Nazirlər  Kabinetinin qərarı
№ 335                                                                                         Bakı şəhəri, 23 avqust 2017-ci il

Azərbaycan Respublikası Nazirlər Kabine-
tinin 2014-cü il 3 aprel tarixli 94 nömrəli qərarı 
ilə təsdiq edilmiş “Azərbaycan Respublikasında 
ticarət, ictimai iaşə, məişət və digər növ xidmət 
Qaydaları”nda dəyişiklik edilməsi barədə

“Dərman vasitələri haqqında” Azərbaycan 
Respublikasının Qanununda dəyişiklik edilməsi 
barədə” Azərbaycan Respublikasının 2017-ci il 2 
may tarixli 660-VQD nömrəli Qanununun tətbiqi 
haqqında” Azərbaycan Respublikası Preziden-
tinin 2017-ci il 30 may tarixli 2920 nömrəli 
Sərəncamının 1.4-cü bəndinə uyğun olaraq 
Azərbaycan Respublikasının Nazirlər Kabineti 
QƏRARA  ALIR:

Azərbaycan Respublikası Nazirlər Kabine-

tinin 2014-cü il 3 aprel tarixli 94 nömrəli qərarı 
(Azərbaycan Respublikasının Qanunvericilik Top-
lusu, 2014, № 4, maddə 440, № 11, maddə 1513; 
2015, № 5, maddə 665; 2016, № 3, maddə 615, 
№ 5, maddə 955, № 9, maddə 1563, № 10, maddə 
1733; 2017, № 1, maddə 123) ilə təsdiq edilmiş 
“Azərbaycan Respublikasında ticarət, ictimai iaşə, 
məişət və digər növ xidmət Qaydaları”nın 2.1.13-
cü yarımbəndində “bioloji aktiv maddələr” sözləri 
“bioloji fəallığa malik qida əlavələri” sözləri ilə 
əvəz edilsin.

Artur RASI-ZADƏ  
Azərbaycan Respublikasının 

 Baş naziri

Azərbaycan  Respublikasının Nazirlər  Kabinetinin qərarı
№ 336                                                                                         Bakı şəhəri, 23 avqust 2017-ci il

Azərbaycan Respublikası Nazirlər Kabi-
netinin 2012-ci il 3 avqust tarixli 171 nömrəli 
qərarı ilə təsdiq edilmiş “Təhsil müəssisələrinin 
tikintisinə, maddi-texniki təchizatına dair vahid 
normalar, ümumi sanitariya-gigiyena tələbləri, 
şagird yerləri ilə  təminat normativləri”ndə 
dəyişiklik edilməsi barədə

“Dərman vasitələri haqqında” Azərbaycan 
Respublikasının Qanununda dəyişiklik edilməsi 
barədə” Azərbaycan Respublikasının 2017-ci il 2 
may tarixli 660-VQD nömrəli Qanununun tətbiqi 
haqqında” Azərbaycan Respublikası Preziden-
tinin 2017-ci il 30 may tarixli 2920 nömrəli 
Sərəncamının 1.4-cü bəndinə uyğun olaraq 
Azərbaycan Respublikasının Nazirlər Kabineti 
QƏRARA  ALIR:

Azərbaycan Respublikası Nazirlər Kabineti-
nin 2012-ci il 3 avqust tarixli 171 nömrəli qərarı 
(Azərbaycan Respublikasının Qanunvericilik 
Toplusu, 2012, № 8, maddə 820; 2013, № 6, 
maddələr 746, 774; 2017, № 2, maddə 315) ilə 
təsdiq edilmiş “Təhsil müəssisələrinin tikintisinə, 
maddi-texniki təchizatına dair vahid normalar, 
ümumi sanitariya-gigiyena tələbləri, şagird 
yerləri ilə təminat normativləri”nin 1.4.24-cü 
yarımbəndində “bioloji aktiv qida əlavələrindən” 
sözləri “bioloji fəallığa malik qida əlavələrindən” 
sözləri ilə əvəz edilsin.

Artur RASI-ZADƏ  
Azərbaycan Respublikasının 

 Baş naziri

Azərbaycan  Respublikasının Nazirlər  Kabinetinin qərarı
№ 337                                                                                            Bakı şəhəri, 24 avqust 2017-ci il

“Azərbaycan Respublikasında ixrac-id-
xal əməliyyatları üzrə gömrük rüsumlarının 
dərəcələri haqqında” Azərbaycan Respublikası 
Nazirlər Kabinetinin 1998-ci il 22 aprel tarixli 
91 nömrəli qərarında dəyişiklik edilməsi barədə

Azərbaycan Respublikası Konstitusiyasının 
119-cu maddəsinin səkkizinci abzasını rəhbər 
tutaraq, qeyri-neft sektorunun davamlı inkişafı-
nın təmin edilməsi, bu sahəyə dövlət dəstəyinin 
daha da gücləndirilməsi, yeni və müasir texnolo-
giyaların tətbiqinin təşviq edilməsi məqsədi ilə 
Azərbaycan Respublikası İqtisadiyyat Nazirliyi-
nin, Azərbaycan Respublikası Maliyyə Nazirliyi-
nin, Azərbaycan Respublikası Kənd Təsərrüfatı 
Nazirliyinin və Azərbaycan Respublikası Dövlət 
Gömrük Komitəsinin razılaşdırılmış təkliflərinə 
əsasən Azərbaycan Respublikasının Nazirlər 
Kabineti QƏRARA  ALIR:

1. “Azərbaycan Respublikasında ixrac-idxal 
əməliyyatları üzrə gömrük rüsumlarının dərəcələri 
haqqında” Azərbaycan Respublikası Nazirlər 
Kabinetinin 1998-ci il 22 aprel tarixli 91 nömrəli 
qərarına (Azərbaycan Respublikasının Qanun-
vericilik Toplusu, 1998, № 4, maddə 299, № 8, 
maddə 550, № 10, maddə 639; 1999, № 2, maddə 
150; 2000, № 5, maddə 374, № 7, maddə 559, 
№ 8 (III kitab), maddə 643, № 9, maddələr 690, 
699, 700, № 10, maddə 770; 2001, № 4, maddə 

289, № 8, maddə 561; 2002, № 4 (II kitab), 
maddələr 209, 212; 2005, № 1, maddə 56; 2006, 
№ 2, maddə 180, № 4, maddə 367, № 7, maddə 
652; 2008, № 7, maddələr 672, 687; 2009, № 9, 
maddələr 742, 744, № 12, maddələr 1061, 1071; 
2010, № 7, maddə 706, № 12, maddə 1114; 2011, 
№ 1, maddə 68, № 8, maddə 774; 2012, № 1, 
maddə 39, № 7, maddə 779, № 10, maddə 1020; 
2013, № 11, maddə 1458; 2014, № 4, maddə 456; 
2015, № 7, maddə 895; 2016, № 4, maddə 801, 
№ 8, maddələr 1432, 1460,           № 12, maddə 
2213; 2017, № 2, maddə 312; Azərbaycan Res-
publikası Nazirlər Kabinetinin 2017-ci il 21 iyun 
tarixli 267 nömrəli qərarı) aşağıdakı məzmunda 
4.29-cu bənd əlavə edilsin:

“4.29. “Qeyri-neft sektorunda istehsalın 
təşviqi məqsədi ilə idxal gömrük rüsumlarından 
azad olunan malların xarici iqtisadi fəaliyyətin 
mal nomenklaturası (XİFMN) üzrə Siyahısı” 
təsdiq edilsin (əlavə olunur).”.

2. Bu qərar dərc edildiyi gündən 30 (otuz) 
gün sonra qüvvəyə minir və 3 (üç) il müddətində 
qüvvədədir.

Artur RASI-ZADƏ  
Azərbaycan Respublikasının 

 Baş naziri

Qeyd: Qərara edilmiş əlavələrin tam mətni ilə  www.cabmin.gov.
az və www.xalqqazeti.com  saytlarında tanış  ola bilərsiniz.

 � Avqustun 21-dən Bakıda başlayan Qlobal Gənclər 
Forumu davam edir. Məclisin əhəmiyyəti ilə əlaqədar yerli və 
əcnəbi  gənc liderlər öz fikirlərini bildirirlər. Mövzu barədə “İrəli” 
İctimai Birliyinin sədri Mirhəsən Seyidov qəzetimizə açıqlama 
verib:

– Bildiyimiz kimi, son illər ərzində 
ölkəmizin paytaxtı böyük və mühüm 
tədbirlərə ev sahibliyi edir. Qlobal 
Gənc Liderlər Forumu da Azərbaycanın 
dünya miqyasında əhəmiyyətini artıran 
tədbirlərdəndir. Dünyanın 80 ölkəsinin 
aparıcı gənc liderləri Bakıda bir ara-
ya gəliblər. Dünya artıq bu forumlarla 
Azərbaycanı daha yaxşı tanıyacaq. Eyni 
zamanda, Azərbaycan həqiqətlərini, 
respublikamızda baş verən dəyişiklikləri, 
Azərbaycanın inkişafını görmələri üçün 
də bu forumun ölkəmizdə keçirilməsi 
arzuolunan idi. Ev sahibliyi etdiyimiz 
böyük tədbirlərdən sonra ölkəmizə 

turist axını bunun canlı göstəricisidir. 
Forumun savadlı və təcrübəli gənclərin 
inkişafı üçün də təkan rolunu oynadığını 
bildirmək olar. 

Ölkəmizin beynəlxalq 
əməkdaşlığa verdiyi töhfə, əlaqələrin 
genişləndirilməsi üçün də bu kimi 
tədbirlər böyük əhəmiyyət kəsb edir. 
Diasporla İş üzrə Dövlət Komitəsinin 
dəstəyi, Nizami Gəncəvi Beynəlxalq 
Mərkəzinin təşkilatçılığı ilə baş tu-
tan Qlobal Gənc Liderlər Forumunda 
liderliyin fərdi qiymətləndirilməsi, 
müasir dövrün ehtiyac duyduğu liderlik 
formaları, qadın və kişi liderliyi arasın-

dakı fərqlər, həmçinin liderliyin daxili 
və xarici hüdudları müzakirə olundu, 
debatlar təşkil edildi. 

Tədbir iştirakçıları “Mənə görə li-
derlik nədir?”, “Liderliyi necə öyrənmək 
olar?”, “Qadın və kişilər fərqli şəkildə 
liderlik edirlərmi?”, “Mədəniyyətlər 
fərqli yol göstərir?” kimi suallar ətrafında 
fikir mübadilələri apardılar. Belə aktual 

məsələlərin müzakirəsi bir çox problemin 
öz həlli yolunu tapmasında da əminəm ki, 
öz təsirini göstərəcəkdir. 

Forumda iştirak etmək üçün bir neçə 
ölkənin sabiq prezidentləri, baş nazirləri, 
nüfuzlu ictimai-siyasi və dövlət xadimləri 
Bakıya gəliblər. Həmçinin nüfuzlu icti-
mai xadimlər, habelə iri korporasiyaların 
rəhbərlərindən ibarət 20-yə yaxın ali 
səviyyəli qonaq bu böyük tədbirə qatılıb. 
Toplantı çərçivəsində keçirilən panel 
iclasları və qrup müzakirələrində gənc 
liderlər böyük siyasi təcrübəyə malik 
sabiq dövlət başçıları ilə interaktiv dialoq 
şəklində müxtəlif mövzular ətrafında 
fikir mübadiləsi apardılar. Azərbaycanla 
münasibətlərin inkişaf etdirilməsi həm 
bizim, həm də onların maraqlarına cavab 
verən bir amildir.

Hazırladı: Anar TURAN,  
“Xalq qəzeti”

 Dünya belə forumlarla Azərbaycanı daha yaxşı tanıyacaq

Riçard Houqland ABŞ-ın Dağlıq Qarabağ 
münaqişəsinin tənzimlənməsinə dair siyasətinin 

altı elementini  bir daha vurğulayıb
 � ATƏT-in Minsk qrupunun ABŞ tərəfindən həmsədri vəzifəsini 

müvəqqəti icra edən səfir Riçard Houqland avqustun 23-də erməni və 
azərbaycanlı jurnalistlərlə görüşüb. Brifinq ABŞ Dövlət Departamentinin 
əcnəbi jurnalistlər üçün mətbuat mərkəzi tərəfindən təşkil edilib.

AZƏRTAC xəbər verir ki, səfir 
ABŞ-ın Dağlıq Qarabağ münaqişəsinin 
tənzimlənməsinə dair rəsmi siyasətinin 
prinsiplərini jurnalistlərə təqdim edib, 
Ermənistan-Azərbaycan, Dağlıq Qarabağ 
münaqişəsi ətrafında yaranmış vəziyyət 
barədə öz fikirlərini bölüşüb və suallara ca-
vab verib. Cari ilin yanvarından avqustun 
sonuna qədər bu vəzifəni müvəqqəti icra 
etdiyini vurğulayan R.Houqland bildirib 
ki, ATƏT-in Minsk qrupunun Amerika 
tərəfdən yeni daimi həmsədri Endrü Şofer 
bu vəzifədə fəaliyyətə bazar ertəsi, avqus-
tun 28-də başlayacaq. 

Səfir Houqland Dağlıq Qarabağ 
münaqişəsinin tənzimlənməsinə dair 
ABŞ-ın siyasətinin əsas prinsiplərindən 
söhbət açaraq deyib ki, tənzimləmənin 
əsasını BMT-nin Nizamnaməsi, müvafiq 
beynəlxalq hüquqi sənədlər və Helsinki 
Yekun Aktının əsas prinsipləri təşkil edir. 
Madrid prinsiplərinə əsaslanan daha altı 
element sülh sazişinin tərkib hissəsi olmalı 
və vahid paket kimi qəbul edilməlidir. 
Birinci element ondan ibarətdir ki, 
tərəflər Dağlıq Qarabağa müvəqqəti status 
verməli, onun qəti hüquqi statusu gələcəyə 
keçirilməli və tərəflərin qarşılıqlı razılı-
ğı ilə onların iradəsinin ifadə olunması 
vasitəsilə müəyyən edilməlidir. İkinci 
element keçmiş Dağlıq Qarabağ Muxtar 
Vilayətinin (DQMV) inzibati sərhədləri 
daxilində hazırda rəsmi Bakı tərəfindən 

nəzarət edilməyən əraziyə müvəqqəti 
status verilməsini nəzərdə tutur və həmin 
dövrdə təhlükəsizliyə və özünüidarəyə 
minimal zəmanəti təmin edir. Üçün-
cü element ondan ibarətdir ki, Dağlıq 
Qarabağ ətrafındakı işğal edilmiş ərazilər 
Azərbaycanın nəzarəti altına qaytarılma-
lıdır, çünki Azərbaycanın suverenliyinə 
hörmət edilmədən tənzimləmə ola bilməz. 
Dördüncü element Laçından keçməklə 
Dağlıq Qarabağı Ermənistanla birləşdirən 
“dəhliz” mövcud olmasını nəzərdə tutur və 
həmin dəhliz hərəkət etmək üçün yetərincə 
geniş olmalı, lakin bütün Laçın rayonu-
nu əhatə etməməlidir. Beşinci element 
məcburi köçkünlərə və qaçqınlara əvvəlki 
daimi yaşayış yerlərinə qayıtmaq hüququ 

verilməsindən ibarətdir. Nəhayət, altın-
cı element sülhyaratma əməliyyatı da 
daxil olmaqla təhlükəsizliyə beynəlxalq 
zəmanətləri nəzərdə tutur. 

Riçard Houqland jurnalistlərin sualla-
rına cavab verərkən qeyd edib ki, ATƏT-in 
Minsk qrupunun amerikalı həmsədrlərinin 
və ya ABŞ administrasiyalarının 
dəyişməsindən asılı olmayaraq, Dağlıq 
Qarabağ münaqişəsinin tənzimlənməsinə 
dair ABŞ-ın bu siyasəti dəyişmir.

AZƏRTAC-ın xüsusi müxbiri Yusif 
Babanlı postsovet məkanında separatçı 
və dövlətlərarası münaqişələrlə bağ-
lı terminologiyanın xüsusiyyətlərinə 
toxunaraq qeyd edib ki, Gürcüstanın 
və Azərbaycanın ərazi bütövlüyünün 
tanınması və işğal edilmiş ərazilərdəki 
qeyri-qanuni qurumlarda fəaliyyət göstərən 
qanunsuz rejimlərin tanınmaması barədə 
ABŞ-ın mövqeyi yetərincə aydın olsa da, 
bəzən ABŞ Dövlət Departamenti həmin 
münaqişələrə münasibətdə Vaşinqtonun 
ümumi mövqeyinə zidd olan yanaşmadan 
istifadə edir. Məsələn, ABŞ xarici siyasət 
idarəsinin nümayəndələri Cənubi Oseti-
ya və Abxaziya barədə danışarkən “işğal 
olunmuş ərazilər” terminindən istifadə 
edir, amma Azərbaycanın keçmiş Dağlıq 
Qarabağ Muxtar Vilayəti hüdudlarında işğal 
olunmuş ərazini müzakirə edərkən “işğal 
olunmuş ərazilər” terminini işlətməkdən 
çəkinir və bu termini yalnız keçmiş 
DQMV-yə bitişik işğal olunmuş ərazilər 
barədə danışarkən tətbiq edir. Bu artıq, 
ölkənin rəsmi siyasətinə ziddir, çünki ABŞ 
rəhbərliyi Azərbaycanın ərazi bütövlüyünü 
tanıdığını dəfələrlə təkrar edib. 

Səfir Houqland qeyd edib ki, bu, ikili 

standartlara dəlalət etmir, çünki hər bir 
münaqişəyə xas olan müəyyən nüanslar 
var. Diplomat vurğulayıb ki, bu, “yaxşı 
diplomatiya nümunəsi” və real siyasət 
nümunəsidir. O, ermənilərlə azərbaycanlılar 
arasında etimadı möhkəmlətmək tədbirləri 
və “xalq diplomatiyası” barədə öz fikirlərini 
də bölüşüb. 

ATƏT-in Minsk qrupunun yeni ameri-
kalı həmsədri Endrü Şofer yaxın vaxtlara 
qədər BMT-nin Vyanadakı ofisində ABŞ-ın 
nümayəndəliyində, Beynəlxalq Atom 
Enerjisi Agentliyində və Vyanadakı digər 
beynəlxalq təşkilatlarda rəhbər vəzifə tutub.  

Xatırladaq ki, Azərbaycanın Dağ-
lıq Qarabağ regionu və ona bitişik yeddi 
rayon 1992–1994-cü illərdə Ermənistan 
silahlı qüvvələri tərəfindən işğal edilib. 
Ermənistanın işğalçı siyasəti nəticəsində bir 
milyondan çox azərbaycanlı öz yurdlarından 
qovulub. 1993-cü ilin aprel–noyabr aylarında 
BMT Təhlükəsizlik Şurası Azərbaycanın 
işğalını pisləyən, erməni silahlı qüvvələrinin 
işğal olunmuş ərazilərdən dərhal və 
qeyd-şərtsiz çıxarılmasını, habelə məcburi 
köçkünlərin doğma yurdlarına qaytarılmasını 
tələb edən 822, 853, 874 və 884 nömrəli 
qətnamələr qəbul edib. 2008-ci ilin mart 
ayında BMT Baş Məclisi 62/243 nömrəli 
qətnamə qəbul edərək beynəlxalq birliyin 
Təhlükəsizlik Şurasının sənədlərinə əks 
olunmuş mövqeyini bir daha təsdiq edib. 

Müxtəlif ölkələrin və beynəlxalq 
təşkilatların qanunvericilik orqanla-
rı BMT-nin həmin qətnamələrini əsas 
götürərək Ermənistan silahlı qüvvələrinin 
Azərbaycanın işğal edilmiş ərazilərindən 
çıxarılmasını tələb edən sənədlər qəbul 
ediblər.

ABŞ-ın müdafiə naziri: Ukraynaya silah verməyi nəzərdən keçiririk
 � ABŞ müdafiə naziri Ceyms Mettis Ukraynaya müdafiə 

təyinatlı letal (öldürücü) silahların verilməsini nəzərdən 
keçirdiklərini açıqlayıb.

APA-nın Ukrayna saytlarına 
istinadən verdiyi xəbərə görə, nazir 
Ukraynaya səfərinin yekunları əsasında 
bu barədə ABŞ rəhbərliyinə tövsiyələr 
təqdim edəcəyini bildirib: “Müdafiə 
məqsədli letal silahlardan söhbət gedirsə, 
biz bu məsələni nəzərdən keçiririk. Mən 

indi qayıdıram və burada gördüklərim, 
öyrəndiklərim barədə sözsüz ki, ölkə 
rəhbərliyini məlumatlandıracağam. 
Mən çox konkret şeylər barədə tövsiyə 
verəcəyəm ki, onlar həyata keçirilsin”.

Nazir Ukraynaya 175 milyon dollar 
dəyərində hərbi texnikanın göndərilməsi 

barədə qərarı təsdiqlədiklərini söyləyib.
Ukrayna Prezidenti Pyotr Poro-

şenko isə bu məsələnin sakitlik tələb 
etdiyini vurğulayıb: “Mən bu gün bu 
məsələni şərh etmək istəməzdim. Lakin 
onu deyə bilərəm ki, müzakirələrdən 
məmnunam”.

Qeyd edək ki, Ukraynanın müdafiə 
naziri Stepan Poltorak tank əleyhinə və 
hava hücumundan müdafiə sistemlərinə 
ehtiyac duyduqlarını açıqlayıb.


